
Abstract. Introduction. The period between 1940s and early 1950s, which is characterized by the 

world war and the political repression that began in the post-war period in the USSR, is an extremely 

important era in the history of Kazakhstan. The war and the political situation in the country have 

influenced all spheres of society (including the museum sphere). Goals and objectives. The purpose of 

the study is to analyze the main activities of the Central State Museum in the specified period. To 

achieve the goal, it is supposed to solve the following tasks, including: studying the features of the 

activities of the Central State Museum in the period of the II World War, the characteristic of the 

expeditionary activity of the museum, as well as the influence of Soviet ideology on the activities of 

this museum. Results. The specified period was marked by the next turn of political repression in the 

USSR. Therefore, the authors dwell on a campaign organized with the aim of discrediting the 

leadership of the Central State Museum, including the director of the museum A.M. Zhirenshin. 

Conclusions. The authors come to the conclusion that, in general, the ideology of the fight against 

“bourgeois-nationalist elements” in the USSR and the Kazakh SSR had a negative impact on the 

development of the museum. 

Keywords: Central State Museum, museum business, museum management system, exposition, 

composition of employees, The Second World War, ethnographic expeditions of the museum 

Аңдатпа. Кіріспе. 1940–1950 жылдарында Қазақстанның тарихында өткен II дүниежүзілік соғыс 

һәм соғыстан кейін КСРО-да басталған саяси қуғын-сүргінмен ерекшеленетін өте маңызды 

кезең болып табылады. Соғыс және елдегі саяси жағдай қоғамның барлық салаларына (соның 

ішінде музей қызметіне де) зор әсер етті. Зерттеудің мақсаты – Қазақстан Республикасы 

Мемлекеттік орталық музейінің аталмыш кезеңдегі қызметінің негізгі бағыттарын талдау болып 

табылады. Зерттеудің мақсатына жету үшін келесі міндеттердің шешілуі көзделеді, атап 

айтқанда, II дүниежүзілік соғыс кезіндегі Мемлекеттік орталық музейдің қызметінің 

ерекшеліктерін зерттеу, музейдің экспедициялық жұмысын баяндау, сондай-ақ советтік 

идеологияның музей ісіне тигізген зардабын талдау болып табылады. Нәтижелер. Бұл уақыт 

КСРО-дағы кезеңімен жүргізілген саяси қуғын-сүргін науқанының басталуымен өзгешеленеді. 

Сондықтан авторлар Мемлекеттік орталық музейдің басшылығына, соның ішінде музейдің 

директоры Ә.М. Жиреншинге қарсы ұйымдастырылған оның беделін түсіру кезіне ерекше 

тоқталады. Қорытынды. Авторлар КСРО-да және де Қазақ ССР-інде әртүрлі «буржуазияшыл-

ұлтшылдық элементтерге» қарсы күресу идеологиясы Қазақстанның орталық музейінің 

жан-жақты дамуына кері әсерін тигізді деген қорытынды шығарады. 

Түйін сөздер: мемлекеттік орталық музей, музей ісі, музейді басқару жүйесі, экспозициялар, 

қызметкерлер құрамы, II дүниежүзілік соғыс, музейдің этнографиялық экспедициялары 

Алғыс айту. Мақала Қазақстан Республикасы Ғылым және жоғары білім министрлігінің 

«Ежелгі дәуірден бүгінгі күнге дейінгі Қазақстан тарихы» академиялық басылымын жеті 

томдық етіп әзірлеу» тақырыбындағы бағдарламалық-нысаналы қаржыландыру жобасын жүзеге 

асыру аясында орындалды (жеке тіркеу нөмірі: OR 11465469).Тақырыбындағы ғылыми жобаны 

орындау аясында дайындалған. 

Аннотация. Введение. Период 1940 – начала 1950-х гг., характеризующийся шедшей в это 

время II мировой войной и начавшимися в СССР в послевоенный период политическими 

репрессиями, является крайне важной эпохой в истории Казахстана. Война и политическая 

ситуация в стране оказали влияние на все сферы общества (в том числе, и на музейную). Цель 

исследования — проанализировать основные направления деятельности Центрального 

государственного музея в указанный период. Для достижения поставленной цели 

предполагается решение ряда задач, в том числе: изучение особенностей деятельности 

Центрального государственного музея в период II мировой войны, характеристика 

экспедиционной деятельности музея, а также влияние советской идеологии на работу данного 

музея. Результаты. Указанный период был отмечен очередным витком политических 

репрессий в СССР. Поэтому авторы останавливаются на кампании, организованной с целью 

дискредитации руководства Центрального государственного музея, в том числе директора 

музея А.М. Жиреншина. Выводы. Авторы приходят к выводу о том, что в целом идеология 

борьбы с «буржуазно-националистическими элементами» в СССР и Казахской ССР оказала 

негативное влияние на развитие музейного дела. 

Ключевые слова: центральный государственный музей, музейное дело, система управления 

музеем, экспозиции, состав сотрудников, II мировая война, этнографические экспедиции музея 

Благодарность. Статья подготовлена в рамках реализации проекта программно-целевого 

финансирования Министерства науки и высшего образования Республики Казахстан 

Для цитирования: Дюсенова Н.К., Смагулов Б.К. Основные направления деятельности 

Центрального государственного музея в период 1940 – начала 1950-х годов // edu.e-history.kz. 

2023. Т. 10. № 1. С. 96–109. (Қаз.) DOI: 10.51943/2710-3994_2023_33_1_97-110. 

Кіріспе

Қазіргі таңда Мемлекеттік орталық музей Қазақстандағы ең ірі музей болып, көп жылдық

тарихымен белгілі және де өзінің тарихи даму процесінде музей бірнеше кезеңнен өтті. 

Қоғамдық өмірде музейлер қазақ халқының дәстүрлі киім-кешегін, кілемдерін, түрлі-түрлі 

тұрмыс заттарын және т.б. сақтауда өте маңызды рөл атқарады. Уақыт өткен сайын дәстүрлі 

мәдениеттің көптеген элементтері жоғалып кете береді. Сондықтан қазақ халқының дәстүрлі 

мәдениетіне қатысты мұраны жинап, жүйелеп, атрибуциясын жасап сақтау қазіргі кезеңде өте 

өзекті екенін айта кету керек. Бұл ретте музейлер, соның ішінде Мемлекеттік орталық музей де, 

Кеңес Одағы кезінде Қазақстанның әртүрлі өңірлеріне экспедициялар ұйымдастырып, сол 

жылдары әлі қолданыста болған дәстүрлі заттарды, фольклорлық әрі этнографиялық, сондай-ақ 

археологиялық материалдарды жинап, үлкен жұмыс атқарды. 

Белгілі бір тарихи кезеңде музейде орын алған процестерді зерттеу, оның дамуындағы 

заңдылықтарды ашу және де жалпы алғанда советтік биліктің музей саласындағы саясатының 

ішкі мазмұнын анықтап түсіну қазіргі музейтанудың ең өзекті һәм маңызды мәселелердің 

бірі болып табылады. Мемлекеттік орталық музей Қазақстандағы ең ірі музей болып, көп 

жылдық тарихымен белгілі және де өзінің тарихи даму процесінде музей бірнеше кезеңнен өтті. 

Белгілі бір музейдің тарихын зерттеу екі түрлі маңызға ие. Ғылыми тұрғыдан қарағанда, бұл 

музей саласына әсер ететін әртүрлі факторларды, осы саланың дамуындағы ішкі заңдылықтарды 

анықтауға мүмкіндік береді. Сонымен қатар, музейлердің тарихы еліміздің тарихымен 

байланысты екенін ескерсек, бұл бүкіл Қазақстан тарихының кейбір аспектілерін тереңдеу 

ашуға септігін тигізеді. Әлеуметтік жақтан қарайтын болсақ, музей тарихын зерттеу еліміздің 

тарихында орын алған процестерді түсінуге, өлкетану жұмысын жүргізуге мүмкіндік береді. 

Бірқатар зерттеушілер Мемлекеттік орталық музей тарихының сан алуан қырларын 

зерттегенімен, көптеген аспектілер қарастырылмай қалды. 

Материалдар мен әдістер

Осы мақаланы жазғанда негізінен Қазақстан Республикасының Орталық мемлекеттік

архивінің қорларында сақталатын Қазақстан Республикасының Мемлекеттік орталық музейіне 

қатысты советтік билік органдарының нормативтік-құқықтық актілері, нұсқаулықтары, ресми 

хаттары, партиялық органдардың ресми шешімдері мен қаулылары, сондай-ақ Мемлекеттік 

орталық музейдің ішкі құжаттары (бұйрықтар, хаттамалар және т.б.) қолданылды. Пайдаланған 

архивтік құжаттар репрезентативті деп ерекше айта кету керек. Өйткені жалпы алғанда, 

аталмыш құжаттар нақты фактілерді беріп, Мемлекеттік орталық музейдің негізгі бағыттарын 

аша отырып, оның дамуындағы ішкі заңдылықтарды көрсетеді. 

Осы мақаланы жазғанда, келесі ғылыми әдістер қолданылды. Біріншіден, музей 

саласындағы әртүрлі процестердің хронологиялық аспектіде дамуын зерттейтін диахрондық 

әдісті айтып отырмыз. Яғни диахрондық әдісті қолданғанда, музей саласындағы орын алған 

өзгерістерді (мысалы, аталмыш саланың басқару жүйесі мен құрылымы қалай өзгергенін) 

анықтауға болады. Екіншіден, мақалада қолданылған факторлық талдау әдісі музей 

саласындағы әртүрлі факторлардың (идеологиялық, мемлекеттік саясат және т.б.) музейдің 

дамуына қалай, қай дәрежеде әсер еткенін анық көрсетеді. Яғни ХХ ғасырдың 40 жылдары 

Қазақстан тарихындағы күрделі кезең болып музей саласында орын алған әртүрлі және 

қайшылықты процестерді анық көрсетеді. Өйткені сол кезең музейлердің қызметіне әсер еткен 

саяси-идеологиялық, материалдық-техникалық сынды әртүрлі факторлармен ерекшеленеді. 

Үшіншіден, контекстуалдық талдау әдісін қолдану арқылы әртүрлі оқиғалардың қандай 

жағдайда (мысалы, соғыс кезінде) орын алғанын көруге болады. Яғни орта (мысалы, елдегі 

шиеленіскен саяси оқиғалар) не болса да, бәрібір белгілі бір объекті үшін қолайлы (немесе 

қолайсыз) жағдай жасайды. 

Осылайша, жалпы алғанда, аталмыш әдістер музейдің тарихи дамуындағы әртүрлі 

процестерді ашып, бұлардың ерекшеліктерін анықтап, жан-жақты талдауға мүмкіндік береді. 

Талқылау

Мемлекеттік орталық музейдің тарихына қатысты әртүрлі аспектілерді қамтитын

бірқатар ғылыми жұмыстар жазылды. Жарияланған еңбектерді бірнеше топқа бөлуді жөн деп 

сайнаймыз. 

Бірінші топқа қазіргі музей саласының дамуы мәселесіне арналған теориялық еңбектерді 

жатқызамыз. Мысалы, белгілі ғалым Нұрсан Әлімбайдың мақаласы (Әлімбай, 2009) аталмыш 

музейдің ғылыми-зерттеу ұйымы ретіндегі жағдайына арналған. Ал А.К. Сатубалдин Қазақстан 

музейлерінің қызметіне талдау жасап, Мемлекеттік орталық музейдің ғылыми-зерттеу 

жұмысына қатысты кейбір мәліметтер келтірді (Сатубалдин, 2000: 123). Г. Темиртон мен 

А. Канафинаның мақаласында қоғамдағы мәдени-әлеуметтік өзгерістердің музей саласына 

деген әсері баяндалады (Темиртон және т.б., 2015). 

Келесі топқа Мемлекеттік орталық музейдің коллекцияларының кейбір түрлері мен 

музей заттарын сипаттайтын еңбектер жатады. Атап айтқанда, осы топқа, мысалы, 

О.А. Мякишеваның фарфордан жасалған жапондық тостағанын сипаттайтын мақаласын 

(Мякишева, 2009),  Е.А. Жасыбаевтің (Жасыбаев, 2009) қарудың бір түрін талдайтын ғылыми 

жұмысын, Қалиолла Ахметжанның қазақтың сауыт жарақтарына арналған (Ахметжан, 2009) 

еңбегін, сондай-ақ Ш.С. Тұрсынбаеваның кескіндеу өнері туындыларына байланысты кейбір 

мәселелерді талдаған (Турсынбаева, 2015) мақаласын және т.б. ғылыми еңбектерді жатқызуға 

болады. 

Үшінші топқа Мемлекеттік орталық музей тарихының жекелеген қырларын қамтитын 

ғылыми мақалалар жатады. Хронология тұрғысынан қарағанда, осы топқа жататын ғылыми 

мақалалардың бір бөлігі Мемлекеттік орталық музейдің революцияға дейінгі (1917 ж.) және 

(немесе) 1917 жылғы революциядан бастап II дүниежүзілік соғысқа дейінгі кезеңді қамтиды 

(Жиренчин, 1947; Кайназарова, 1995; Мусаханова, 1995; Ибраева, 1999; Абдеш, 2001; Алимбай 

және т.б., 2009; Ермекбаева және т.б., 2022). Аталмыш музейдің тарихына арналған кейбір 

ғылыми еңбектерде Қазақстан тәуелсіздігін жариялағаннан кейінгі кезең (1991 жылдан бастап) 

көрініс тапты (Санақұлова, 2000; Капышев және т.б., 2021). Яғни Мемлекеттік орталық 

музейдің тарихына арналған бірқатар ғылыми еңбектердің бар екендігіне қарамастан, бұлар біз 

белгілеген кезеңге жатпайды. 

Рас, Мемлекеттік орталық музейдің II дүниежүзілік соғыс кезеңі мен соғыстан кейінгі 

жылдардағы тарихын баяндайтын ғылыми еңбектердің бар екенін айта кету керек (Асанова, 

2006, 2009; Тайман, 2000; Ибраева, 2010; Дюсенова, 2014). Осы еңбектерде Мемлекеттік 

орталық музедің тарихи дамуына байланысты сан алуан әрі өте маңызды мәліметтер 

келтірілген. Бірақ біздің ойымызша, аталмыш ғылыми зерттеулерде кейбір мәселелер, яғни 

Мемлекеттік орталық музейдің басқару жүйесі мен құрылымы, оның материалдық-техникалық 

базасы, экспедициялық қызметі музей қызметкерлерін әлеуметтік қамсыздандыру сынды 

мәселелер жеткіліксіз зерттелген. Сондықтан осы мақалада белгілі бір дәрежеде зерттелмей 

қалған аспектілерге көңіл бөлуді көздейміз. 

Нәтижелер

Мемлекеттік орталық музейдің 1940–1950 жылдардың бас кезеңіндегі қызметін бірнеше

бағытқа бөлуге болады. 

Орталық мемлекеттік музейді басқару жүйесі. КСРО-дағы музейлерді басқару жүйесі 

Қазақстанда да ажырамас бөлігі болған. Яғни, 1945 жылға дейін Қазақстанның музейлерді 

басқару жүйесі Қазақ КСР Халық ағарту комиссарлығының қарамағында болды. II дүниежүзілік 

соғыстан кейін музейдің ведомстволық қарамағындағы өзгерістер болғанын атап өткен жөн. 

Атап айтқанда, КСРО ХКК-нің 1945 жылғы 3 шілдедегі № 1552 қаулысына және Қазақ КСР 

ХКК-нің 1945 жылғы 24 тамыздағы қаулысына сәйкес, барлық тарихи-өлкетану музейлері 

Қазақ КСР Министрлер кеңесі жанындағы Мәдени-ағарту мекемелері істері жөніндегі 

Комитеттің қарамағына берілді (ҚР ОМА. 1890-қ. 1-т. 731-іс. 85-п.). Содан кейін 1945 жылдан 

1953 жылдың мамырына дейін Мемлекеттік орталық музей Қазақ КСР Министрлер кеңесі 

жанындағы Мәдени-ағарту мекемелері істері жөніндегі комитетіне бағынатын, ал 1953 жылдың  

мамырынан бастап тікелей Қазақ КСР Мәдениет министрлігінің қарамағына өтті (ҚР ОМА. 

1308-қ. 2-т. 75-іс. 45-п.). 

1940 жылдардың екінші жартысында Мемлекеттік орталық музейдің құрылымында 

бірнеше бөлімдер, яғни жаратылыстану және табиғат, тарих, социалистік құрылыс, Отан 

соғысы, қор сақтау, көпшілік-экскурсиялық жұмыс, Қазақстанның көрнекті тұлғалары 

бөлімдері, сондай-ақ Бейнелеу өнері секторы және халық шығармашылығы секторы болды. 

Сонымен қатар, музейде ғылыми кітапхана (17 мыңнан астам кітап), фото зертханасы, 

шеберхана, кеңсе және бухгалтерия жұмыс істеді. Ал Тарих бөлімі, Отан соғысы және 

Қазақстанның көрнекті тұлғалары бөлімдері мен Бейнелеу өнері секторы II дүниежүзілік соғыс 

жылдарында құрылды (ҚР ОМА. 1876-қ. 5-т. 25-іс. 32–33-п., 39 а). 

Музей директорының жанында екі кеңес жұмыс істеді: ғылыми және көркем. Ғылыми 

кеңес тоғыз адамнан тұрды, оған тарихшы ғалымдар, әдебиетшілер, лингвистер мен геологтар, 

ал көркемдік кеңес жеті адамнан тұратын, соның құрамына суретшілер мен өнертанушылар 

кірді. Сондай-ақ, төрт адам (музей мамандары) бағалау-сараптау комиссиясының мүшесі болды 

(ҚР ОМА. 1876-қ. 5-т. 25-іс. 33-п.). 

1950 жылы 20 сәуірде Қазақ КСР Министрлер Кеңесі жанындағы мәдени- ағарту 

мекемелері істері комитеті «Қазақ КСР Орталық мемлекеттік музейі туралы Ережені» бекітті; 

осы құжатқа сәйкес, музей ғылыми-зерттеу, әдістемелік, мәдени-ағарту мекемесі ретінде 

көрсетілді (ҚР ОМА. 1876-қ. 1-т. 731-іс. 291-п.). Аталған уақытта музей құрамында үш 

экспозициялық бөлім болды: табиғат, Қазақстанның революцияға дейінгі тарихы, екі 

бөлімшеден тұратын советтік кезең тарихы бөлімшесі және Қазақстанның социалистік 

шаруашылығы мен мәдениеті бөлімшесі (Кар.: 1-сурет). Осы құжатта музейдің барлық 

функциялары көрсетілген. 

Бұдан бұрын 1947 жылдың бірінші жартысында Мәдениет және ағарту мекемелері істері 

жөніндегі комитеттің тапсырмасы бойынша, Мемлекеттік орталық музей «Облыстық өлкетану 

музейлері туралы ережені» және «Өлкетану музейлерінің құрылымын» (ҚР ОМА. 1876-қ. 1-т. 

42-іс. 185–186-п.) жасады. Мысалы, осы құжаттарды басшылыққа алып, музей 1950–1951

жылдары Жаркент музейіне экспозиция құруға әдістемелік көмек көрсетті (ҚР ОМА. 1876-қ.

1-т. 233-іс. 92-п.).

Қазақ КСР 

Министрлер кеңесі 

Мәдени-ағарту мекемелері 

істері жөніндегі Комитеті 

Мемлекеттік орталық музейдің Музей-өлкетану ғылыми кеңесі 

директоры 

Директордың    Бөлімдер Бас Ғалым хатшы        Қорлар 

ғылыми жұмыс меңгерушілері       бухгалтер меңгерушісі 

жөніндегі орынбасары 

Табиғат Советтік Қазақстанның революцияға 

бөлімі кезең бөлімі дейінгі тарихы бөлімі 

Советтік кезең тарихы        Қазақстанның социалистік шаруашылығы 

бөлімшесі мен мәдениеті бөлімшесі  

1-кесте. Қазақ КСР Мемлекеттік орталық музейін басқару құрылымы (1950 жылдардың

бас кезеңі) (Қазақ КСР Министрлер Кеңесінің 1950 жылғы 20 сәуірдегі «Қазақ КСР Орталық 

мемлекеттік музейі туралы Ереже» бойынша). 

[Fig. 1. The structure of the Central State Museum of the Kazakh SSR (early 1950s) (according 

to the «Regulation on the Central State Museum of the Kazakh SSR» of the Council of Ministers 

of  the Kazakh SSR of April 20, 1950)]. 

II дүниежүзілік соғыс кезіндегі орталық мемлекеттік музей экспозициясының 

ерекшеліктері. 1941 жылғы 22 маусымда Германияның қарулы күштері КСРО-ға қарсы соғыс 

бастағаннан кейін Мемлекеттік орталық музей іс-қызметі негізгі бағыттарының бірі фашизм 

мен нацизмді әшкерелеу болды. Сондықтан осы мекемеде аталмыш тақырып бойынша 

көрмелер ұйымдастырыла бастады. Мысалы, 1942 жылы музейде «Расовая теория фашизма» 

(«Фашизмнің нәсілдік теориясы») деген көрме ұйымдастырылды (ҚР ОМА. 1308-қ. 1-т. 280-іс. 

54-п.). Сонымен қатар, Мемлекеттік орталық музейде революциялық идеологияға байланысты

жұмыс та күшейтілді. Атап айтқанда, 1942 жылы 16 маусымда Қазақ КСР Халық ағарту

комиссары Н. Посеуковтың айтуынша, Қазақстанның барлық музейлері, соның ішінде

Мемлекеттік орталық музей, «кеңес фольклорының жазбаларын, көсемдер Ленин мен Сталиннің

және олардың жақын серіктері, Отан соғысы, қызыл әскерінің батырлығы, 1916 жылғы көтеріліс

пен 1917 жылғы төңкеріс батырлары туралы ауызша дәстүрлер мен әндерді жинауға;

революциялық фольклорды, яғни ертегілерді, әндерді, аңыздарды, салт-дәстүрлерді, онда

еңбекші бұқараның таптық күресін және халықты қанайтын күштерді, езгіні бейнелейтін, ең

жақсы әңгімешілерді, ақындарды есепке алуға, олардың репертуарын жазуға, материалдық

мәдениетке қатысты қаттарды, қабырларды, балбал тастар жазулары мен суреттері бар

ескерткіштерді есепке алуға» тиіс болды (ҚР ОМА. 1308-қ. 1-т. 280-іс. 43-б.).

Соғыс кезінде Ә.М. Жиреншин басқарған Мемлекеттік орталық музей «практикалық» 

мәселелерге де көңіл аударды. Өйткені советтік мемлекеттік органдар соғыс майданындағы 

Қызыл Әскерге жәрдемдесу мақсатында Мемлекеттік орталық музей мен басқа да музейлерден 

«өлкетану жұмысын насихаттауды және оқушылар арасында материал жинақтауды социалистік 

жарысын өрістетуді...» (ҚР ОМА. 1308-қ. 1-т. 280-іс. 43-п.), «... кеңестік медицинаға көмектесу 

үшін жабайы өсетін дәрілік өсімдіктер (валерина, итмұрын, құлпынай гүлдері мен жапырақтары 

және т.б.); жергілікті өнеркәсіпке көмектесу үшін-техникалық маңызы бар өсімдіктер: бояу, 

каучук және т.б.; жаңа пайдалы қазбаларды жинау және анықтау – минералды тұздар мен 

бояулар, минералды құрылыс материалдарын…»  жинауды талап етті (ҚР ОМА. 1308-қ. 1-т. 

280-іс. 43-б.).

Мемлекеттік орталық музей басшылығы бірқатар бағыттар бойынша жұмыс 

жүргізгенімен, ағарту халық комиссары Н. Посеуковтың атына жазған баяндамасында 1942 

жылы мамырда осы музейдің директоры музей қызметінің бірқатар проблемаларын атап өтті: 

• Қазақстан тарихы музейінде жарық аз және жетіспейді; материалдар және экспонаттар

жұпыны, әсіресе қазақтардың тұрмысы мен мәдениетінен, Қазақстанның тарихи тұлғалары 

бөлімінің жоқтығы және т.б.; 

• Қазақстанның, жалпы Орта Азияның тұрмысы мен мәдениетін жақсы білетін және т.б.

қазақ ғылыми қызметкерлері кадрларының болмауы; 

• музей экспозициясын жақсарту және оны құнды экспонат және материалдармен байыту

үшін бюджетке аз және жетіспейтін қаражат бөлу; 

• ғылыми қызметкерлердің төмен жалақысы, яғни «... 400-ден 500 сомға дейін, оған

білікті жұмысшыларды табу өте қиын»; 

• мемлекеттік жәдігерлер мен құндылықтарды есепке алмау («ғылыми кітапхана ретінде

кейбір бөлімдерде 3–4 жыл ішінде түгендеу болған жоқ, нәтижесінде 500-ге жуық кітап жоқ»); 

• КСРО-ның басқа одақтас республикаларының музейлерімен байланыстың болмауы;

• музей ғылыми қызметкерлерінің ғылыми-экспозициялық және жеке шығармашылық

жұмыс жоспарларының болмауы (ҚР ОМА. 1308-қ. 1-т. 280-іс. 55-п.); 

II дүниежүзілік соғыстан кейін 1947 жылы Мемлекеттік орталық музейде түгендеу 

(инвентаризация) жүргізілді. Соның қорытындысы бойынша, музейде 1 миллион 860 мың 

сомнан астам 12600 экспонат сақталды. Музей экспонаттары бірегей тарихи, мәдени, 

этнографиялық дереккөздер болды. Мысал ретінде Амангелді Имановтың күнделігін, ақындар 

Науаи мен Низамидің шығармаларының «қолжазба-басылымдарын», композитор Жаяу-

Мұсаның скрипкасын, ақын Мәшһүр-Жүсіп Көпеевтің жеке заттары мен қолжазбасын, Әміре 

Қашаубаевтың домбырасы мен жеке заттарын, Әбілхан Қастеевтің картиналарын және басқа да 

құнды музей заттарын келтіруге болады (ҚР ОМА 1308-қ. 1-т. 6-іс. 24, 25-п.). 

Кадрлық құрамы және әлеуметтік саясат. 1947 жылғы ақпаратқа қарағанда, осы 

музейде 40 кісі жұмыс істеді, оның ішінде қазақтар, ұйғырлар мен өзбектер – 4 кісі, 

коммунистер – 8, музей жұмысы бойынша үш жылдан астам уақыт істегендер – 18 адам. 

Ғылыми дәрежесі бар – 1, жоғары білімі бар – 14, орта білімі бар – 9 кісі. Басшы және ғылыми 

қызметкерлердің 75 %-жоғары білімі және музей жұмысының тәжірибесі болған (ҚР ОМА. 

1876-қ. 1-т. 42-іс. 22-п.). 

Әскери және соғыстан кейінгі жылдары Мемлекеттік орталық музейде қызметкерлерді 

материалдық қолдау мен ынталандырудың әртүрлі формалары қолданылды. Мәселен, 1945 

жылы Жоғары мектеп пен ғылыми мекемелер одағы арқылы осы мекеменің қызметкерлері киім 

мен мата (пальто, көйлек, костюм, шалбар, галош, мата), азық-түлік (мұқтаж майдангерлердің 

отбасыларына арналған төрт пұт ұн) сатып алу үшін 150-ден астам өнеркәсіптік орден мен 

талон алды. Өз тарапынан музейдің басшылығы қызметкерлерді арнайы киіммен («халат-

көйлек») қамтамасыз етті, ақшалай-материалдық көмек көрсетті және т.б. (ҚР ОМА РК. 1876-қ. 

5-т. 25-іс. 41-п.).

1947 жылғы мәліметтер бойынша, Қазақстандағы ғылыми қызметкерлер мен музей 

директорларының жалақысы айына 400–550 сомды құрады (ҚР ОМА. 1876-қ. 1-т. 78-іс. 182-п.). 

Облыстық музейлердің 14 директорының тек төртеуінің ғана білімі жоғары болды, қалғандары 

орта біліммен, ал музей дайындығымен бірде-біреуі болған жоқ. Атап өткендей, «Орталық 

мемлекеттік музей осыған байланысты жақсы жағдайда. Оның барлық дерлік басшы және 

ғылыми қызметкерлерінің жоғары білімі бар. Олардың жалақысы көтерілді, бірақ мұнда тек екі 

адамның ғана арнайы музейтанушы білімі бар» (ҚР ОМА. 1876-қ. 1-т. 78-іс. 183-п.). Бұл ретте 

1944–1945 жылдары музей штатының ұлғайуы орын алды: 1944 жылы КСРО Халық 

Комиссарлары Кеңесінің жанындағы Мемлекеттік штаттық комиссия жеті бірлікті, ал келесі 

жылы тағы жетеуін қосып, Мемлекеттік орталық музейдің штатын 14 бірлікке ұлғайтты, бұл 

бүкіл музей штатының 40%-ын құрады (ҚР ОМА. 1876-қ. 5-т. 25-іс. 40-п. с.ж.).  

Сонымен қатар, жағдай ұзақ уақыт бойы музей қызметкерлерінің негізгі кадрлардың 

ауысуы мен жинақталмауымен күрделене түсті. 1941 жылы музейге 50 адам жұмысқа 

қабылданып, 58 адам жұмыстан шығарылды. Аталған жылы ғылыми хатшы лауазымы бос 

қалды (18 қыркүйектен бастап жыл соңына дейін), тарих бөлімінің меңгерушісі (30 қыркүйек-

жыл соңына дейін), бұқаралық бөлімінің меңгерушісі (25 тамыздан бастап жыл соңына дейін), 

кітапхана меңгерушісі (30 шілдеден бастап жыл соңына дейін), суретші-безендіруші 

лауазымдары (5 ақпаннан 27 қарашаға дейін), ағаш ұстасы (13 тамыздан бастап жыл соңына 

дейін), электромонтер (23 шілдеден бастап жыл соңына дейін), әлеуметтік құрылыс бөлімінің 

ғылыми қызметкері (23 шілдеден бастап жыл соңына дейін). Әлеуметтік құрылыс бөлімінің 

меңгерушісі 4 мамырдан 4 маусымға дейін еңбек демалысында, 4 маусымнан 10 шілдеге дейін 

әскери қайта даярлауда болды, ал 19 қыркүйек – 17 қараша аралығында уақытша директор 

міндетін атқарды. Музей директоры 6 қыркүйектен 17 қарашаға дейін егін жинау іссапарында 

болды. Кадрлардың ауысуы бірқатар себептермен түсіндірілді: 1941 жылғы 2 сәуірден 3 

қыркүйекке дейін музейдің 2 ауысымдық жұмысқа өтуі, бірқатар қызметкерлердің ЖШҚӘ 

(Жұмысшы-шаруа Қызыл Әскері) қатарына кетуі, музейдің кейбір ғылыми қызметкерлерін 

Қазақ КСР Халық Комиссарлығының басқа жұмысқа ауыстыруы және соғыс уақытының 

себептері бойынша штаттардың қысқаруы (ҚР ОМА. 1308-қ. 1-т. 280-іс. 63-п.). 

Бұл ретте, 1941 жылғы музей жұмысы туралы есепте аталғандай, «ұзақ уақыт бойы бос 

лауазымдарды жалақы қорының артық шығыны себебінен толтыру мүмкін болмады, бұл 

штаттардағы айналым, өтемақы төлеу және Қызыл Әскерге кеткендерге және басқа 

себептермен жұмыстан шығарылғандарға жұмыстан босату нәтижесінде пайда болды... » 

(ҚР ОМА. 1308-қ. 1-т. 280-іс. 63-п.). 

Музейдің басты мәселесі оның қызметкерлерінің едәуір бөлігінің біліктілігінің төмендігі 

болды. Сонымен, музейдегі соңғы түгендеу 1938 жылы өтті. Жәдігерлерді бір меңгерушіден 

екіншісіне қабылдау және тапсыру түсімдер кітабы бойынша емес, қоймада заттардың бар-

жоғының жасалған тізімдері бойынша. Бұл ретте мыналар атап өтілді: «Алдыңғы 

меңгерушілердің білімдерінің шала болуына байланысты тізімдер мұқиятсыз жасалды, көптеген 

қателіктер, шатасулар бар, оларды тек экспонаттарды толық түгендеу арқылы жөндеуге 

болады. Мысалы, бөлімді (сақтау бөлімін тапсыру кезінде. – авт.) ж. Сәрсенбаева, Ж. Копылова 

біріншісінің актісі бойынша 400-ге жуық экспонат нөмірлерінің жетіспейтіндігін білдіреді, 

ал екіншісінде тізімдеме бойынша шамамен бірдей артық... экспонаттар болды» (ҚР ОМА. 

1308-қ. 1-т. 280-іс. 68-п.). 

1941 жылы экспонаттарды сақтау музейдің жағыдайының жарамсыздығы атап өтілді: 

«... күндізгі жарықтың, желдетудің, шаңсорғыштың болмауы, тар, пешті көмірмен жылыту, 

соның арқасында көмір шаңы экспонаттарға зиянды әсер етеді, экспонаттардың барлық түрлері 

бір бөлмесінде ― картиналар, макеттер, кілемдер, киіздер, құстардың  тұлыбы және т.б.» 

(ҚР ОМА. 1308-қ. 1-т. 280-іс. 68-п.). 

Соғыс және соғыстан кейінгі жылдары Мемлекеттік орталық музей ғимаратын   

жөндеу туралы мәселе. 1944 жылы Үкімет қаулысымен осы мекеме бірінші санаттағы 

музейлерге жатқызылды (ҚР ОМА. 1876 қ. 5 т. 25 іс. 32 п.). 1945 жылғы мәліметтер бойынша, 

музей 3 мың шаршы метр аумақты алып жатты. Бұл аумақ музейдің жұмыс істеуі үшін 

жеткіліксіз болған, оның қажеттіліктерін 30 %-ын ғана қанағаттандырды. Музей директоры 

А.М. Жиреншин атап өткендей, «...музейдің одан әрі өсуіне және кеңеюіне мүмкіндік бермейтін 

қосымша кеңістіктің қажеттілігі ерекше сезіледі» (ҚР ОМА. 1876-қ. 5-т. 25-іс. 32-п.). 

Бұл жағдай музей экспонаттарын көруге және сақтауға жарамсыздығымен қиындады. 

Музейде өндірістік зертханалар мен ғылыми кабинеттерге арналған бөлмелер, музей 

құндылықтары болмады. Сонымен қатар, экспозиция үшін қалыпты температурасы бар жарық 

кең залдар қажет болды, ал қорларды сақтау үшін экспозицияға сөрелерді орнатуға арналған 

құрғақ кең бөлмелер қажет болды. Сол кезде Мемлекеттік орталық музейде аталған ештеңе 

болған жоқ. Осыған байланысты музей директоры Жиреншин музейдің жаңа ғимаратын салу 

туралы мәселе көтеріп, температураның күрт ауытқуы, жылытудың болмауы, табиғи жарықтың 

жеткіліксіздігі «... тарихи және мәдени құндылықтар сөзсіз бүлінуге және біртіндеп жойылуға 

ұшырайды», бұл «... әрине, жылдар бойы музеймен бірге Қазақстанның мәдени мұрасының 

сақталуына қауіп төндіреді...» (ҚР ОМА. 1876-қ. 5-т. 25-іс. 32, 32-п.). 

1946 жылдың 1 тамызына қарай Мемлекеттік орталық музей Мемлекеттік жоспарға 

құрылыс материалдарына өтінім рәсімдеді. Музей ғимаратын жөндеу үшін үкімет 40 мың сом 

бөлді (ҚР ОМА 1876-қ. 5-т. 25-іс. 31-п.). 1947 жылдың қарашасына қарай музей ішінде, 

экспозициялық залдарда және жұмыс орындарында жөндеу жұмыстары жүргізілді: барлық 

қабырғалар майлы бояумен боялған, бұл «..музей залдарын толығымен жаңартты және 

жарықтандырды». Жөндеу сапасын арнайы комиссия «жақсы» деп бағалады. Жөндеудің 

ұзақтығы шамамен бір айды құрады (ҚР ОМА. 1876-қ. 1-т. 42-іс. 21-п.). 

Соғыстан кейінгі жылдары Мемлекеттік орталық музей ұйымдастырған 

экспедициялар. Музей 1947 жылдың жаз–күзінде 11 жылда алғаш рет (1936 жылдан бастап) 

Қазақстан тарихы мен этнографиясы бойынша жаңа экспонаттар жинау мақсатында екі 

экспедиция ұйымдастыруды жоспарлады. Бірінші экспедиция маусым айының ортасында Абай, 

Баянауыл және Қарқаралы аудандарына (Семей, Павлодар және Қарағанды облыстары) 

жіберілді. Тағы бір экспедиция 1947 жылдың тамызына жоспарланған, яғни Қостанай 

облысының Амангелді және Торғай аудандарына (ҚР ОМА. 1876-қ. 1-т. 42-іс. 17, 186-п.). 

Бірінші экспедицияға келетін болсақ, оның мақсаты өткен және қазіргі қазақ халқының 

мәдениеті, тұрмыс-тіршілігі мен өнері бойынша экспонаттар мен материалдарды, сондай-ақ 

«социалистік құрылыс жөніндегі материалдарды» жинау болды. Экспедиция барысында 

1 мыңнан астам экспонат жиналды. Музей қызметкерлерінің бірқатар жарияланымдары 

республикалық баспасөзде шығарылды (ҚР ОМА. 1876-қ. 1-т. 78-іс. 185-п.). Экспедиция 

құрамында Қазақ КСР Халық суретшісі Ә. Қастеев, кинооператор И. Тынышпаев, этнограф 

Н. Жаналин, сондай-ақ археологтар, тарихшылар сияқты мамандар жұмыс істеген экспедиция 

үлкен жұмыс атқарды: қазақ халық ою-өрнектерінің мыңға жуық белгісіз үлгілері жиналды, 

«табиғаты жағынан мүлдем ерекше және алуан түрлі» және «... бұл ою-өрнектер колхоз 

ауылының қазіргі өмірінде сырмақтарды, тускигіздерді, алашаларды көркемдеу, сүйек, ағаш 

және металдан ою кезінде кеңінен қолданылады» (ҚР ОМА. 1876-қ. 1-т. 42-іс.17, 396-п.). 

Экспедиция дәстүрлі ою-өрнектердің кеңінен таралуымен және олармен айналысатын 

халық шеберлерінің көптігімен қатар, патефон, шахмат, дойбы және басқа да өнеркәсіптік 

өндіріс заттары қазақ халқының тұрмысына енгенін анықтады. Ежелгі қорғандарды алдын 

ала археологиялық қазу нәтижесінде Андронов мәдениетінің ескерткіштері ашылды (ҚР ОМА. 

1876-қ. 1-т. 2-іс. 18-п.). Экспедиция қатысушылары «халық шеберлері жасаған үлкен үлгілі алты 

қанатты қазақ киіз үйін» әкелді (ҚР ОМА. 1876-қ. 1-т. 42-іс. 396-п.). Экспедиция басшысы 

Әбусағит Жиреншиннің айтуынша, «Кеңес өкіметі жылдарында дамыған Абай, Абыралы және 

Баянауыл аудандарының аудандық орталықтарын жаңғыртатын көркем картиналар 

бейнеленген», сондай-ақ «жаңа колхоз өмірі мен мәдениеті туралы, кеңес өкіметінің жергілікті 

жерлердегі алғашқы ұйымдастырушылары туралы, мал басының жоспарларын асыра 

орындайтын колхоздар мен колхозшылар туралы көптеген материалдар жиналды» (ҚР ОМА. 

1876-қ. 1-т. 42-іс. 396-п.). 

Экспедиция қатысушылары Қоңырәулие үңгірін зерттеп шықты: «...1903 жылғы 

Абайдың қолтаңбасы табылды...», ал оның кіреберісінде таңбаланған қабірлер шоғырланған: 

«...шамасы, бұл таңбалар бір кездері болған рулық  өте көне болған. Қабірлердің белгілі бір 

тобына қабір тастарында бейнеленген таңбалары тән болды және бұл таңбалар қазақтардың 

төңкеріске дейінгі кейбір рулардан мұра болды...» (ҚР ОМА. 1876-қ. 1-т. 42-іс.18–20-п.). 

ҚК(б)П ОК және Қазақ КСР Министрлер Кеңесінің шешімі бойынша ұйымдастырылған 

екінші экспедицияға (1947 жылғы 5 қазаннан 15 қарашаға дейін) келетін болсақ, комитет 

Мемлекеттік орталық музеймен бірлесіп, «...экспедиция мүшелері Амангелді Имановтың 

серіктерінен көп жаңа материалдар жиналды...» (ҚР ОМА. 1876-қ. 1-т. 42-іс. 21-п.). Экспедиция 

құрамына экспедиция басшысы, тарихшы-музейтанушы, этнограф-музейтанушы және сүретші-

ресімдеуші (инженер-құрылысшы) кірді (ҚР ОМА. 1876-қ. 1-т. 42-іс. 255-п.). 

Экспедицияның мақсаты: 

– 1916 жылғы ұлт-азаттық қозғалысының тарихы, Амангелді Иманов, Таран және т.б.

қызметі туралы тарихи-деректі және заттық материалдар жинау; 

– ОММ үшін көне ескерткіштердің (қорғандар, кесенелер) эскиздерін салу;

– Амангелді Имановтың мемориалдық музейін қалпына келтіруді ұйымдастыру, оны

Қазақ КСР ОММ қорларынан алынған жаңа экспонаттармен, сондай-ақ экспедиция жинаған 

материалдармен толықтыру; 

– «ерлер, әйелдер және балалар киімдері, ыдыс-аяқтар, сырмақтар, түскиіздер,

бау-басқұрлар, кебеже, жүк-аяқ, адал-бақан, қоржын, тегене, саба, сапты-аяк» және т.б. 

– Мемлекеттік орталық музей үшін жаңа заттай жәдігерлер сатып алу;

– Торғай мен Амангелді аудан орталығының эскиздерін салу, Амангелді музей-үйін

табиғат аясында түсіру, сондай-ақ «батырдың отанының ең көрікті орындарын түсіру»

(ҚР ОМА. 1876-қ. 1-т. 42-іс. 255-п.). 

Экспедиция барысында Амангелді Имановтың мемориалдық музейіне толық 

реэкспозиция жүргізіліп, Амангелді Имановтың өмірі мен қызметінен оннан астам баспа 

материалдары жиналды (ҚР ОМА. 1876-қ. 1-т. 78-іс.184–185-п.; 42-іс. 255-п.). 

1950 жылдың жазында Мемлекеттік орталық музей құрамында төрт адамнан тұратын 

Алматы – Петропавл – Қарағанды – Балқаш – Алматы бағыты бойынша экспедиция 

ұйымдастырды (экспедицияға қатысқандар: табиғат бөлімінің меңгерушісі Ю. Платонов, 

суретші, екі жұмысшы) Қазақстанның солтүстік және орталығында 1 ай 10 күнге созылды. 

Экспедицияның қажеттілігі «... музей қорларында да, Қазақ КСР Ғылым Академиясының 

қорларында да, Республиканың сурет галереясының қорларында да Солтүстік Қазақстан даласы 

мен орманды даланың мәнді фотосуреттерін немесе түрлі-түсті пейзаждарын табу мүмкін 

болмады» (ҚР ОМА. 1308-қ. 2-т. 18-іс. 40, 44-п.). Осы экспедиция 1940 жылдан бастап бірінші 

болды, оның мақсаты «өсімдіктердің гербарий үлгілерін, топырақ монолиттерін, геологиялық 

және палеонтологиялық үлгілерді жинау» болды (ҚР ОМА. 1308-қ. 2-т. 18-іс. 44-п.). Экспедиция 

нәтижесінде Петропавл қ. маңында қара топырақтардың үш үлгісін, Қарағанды қ. ауданында 

каштан ағаштарының үш үлгісін және т.б., сондай-ақ өсімдіктердің 40 үлгісіне дейін (гербарий) 

жинау жоспарланды. Сонымен қатар, суреттер мен пейзаждар тақырыбы белгіленді, атап 

айтқанда: 

• Солтүстік Қазақстанның орманды даласы;

• Солтүстік Қазақстанның даласы;

• жас орманды қорғау белдеулері;

• қайыңды тоғай;

• шөлді дала (ұсақ шоқылар);

• Нұра су қоймасы;

• Қарағанды бақтары; және т.б. (ҚР ОМА. 1308-қ. 2-т. 18-іс. 47, 48-п.).

Ә.М. Жиреншиннің беделін түсіру науқаны. 1951 жылы шілдеде «Правда» газетінде

жарияланған «За марксистско-ленинское освещение вопросов истории Казахстана» 

редакциялық мақаласын талқылауға арналған Қазақ КСР музей директорларының 

республикалық кеңесі өтті. Кеңесте «кеңестік кезеңге дейінгі тарих бөлімінің 

экспозицияларында жіберілген өрескел идеологиялық бұрмаланулар» туралы айтылды 

(ҚР ОМА. 1890-қ. 1-т. 105-іс. 15-п.). 

Содан кейін Мемлекеттік орталық музейде әртүрлі тексерістер жүргізілді. Осының 

негізінде Ә.М. Жиреншиннің музей директоры қызметінен себепсіз алынып тасталуына әкеп 

соқтырған ұйымдастырушылық қорытындылар жасалды. Бұл жұмыстан босатудың 

мотивациясы айқын идеологиялық бағытта болды. Атап айтқанда, Қазақ КСР Министрлер 

Кеңесі жанындағы мәдениет мекемелері істері комитетінің 1951 жылғы 20 шілдедегі арнайы 

шығарылған № 263 бұйрығында жұмыстан босату себебі былай жазылды: Қазақ КСР 

Министрлер Кеңесі жанындағы мәдениет мекемелері істері комитетінің 1951 жылғы 20 

шілдедегі № 263 арнайы шығарылған бұйрығында жұмыстан шығарылу себебі былай 

баяндалды: «Жолдас Жиреншин республикалық музей экспозициясын салу кезінде Кенесары 

Қасымовтың реакциялық-монархиялық қозғалысын ұлт-азаттық қозғалысы деп көрсету, 

сондай-ақ Жиреншин өзінің «Абай и его русские друзья» кітабында жекелеген лайықсыз 

тұлғаларды Абайдың достары мен шәкірттері деп санау сияқты саяси қателіктер жіберген үшін, 

осы жылдың (1951 ж. – авт.) 21 шілдесінен бастап Ә. Жиреншин республикалық тарихи-

өлкетану музейінің директоры атқаратын қызметінен босатылсын» (ҚР ОМА. 1876-қ. 1-т. 233-іс. 

18-п.).

Осы бұйрық бойынша музей директорының міндеттерін уақытша атқару 1951 жылдың 

21 шілдесінен бастап осы уақытқа дейін директордың ғылым жұмысы жөніндегі орынбасары 

болған М.И. Поповаға жүктелді (ҚР ОМА. 1876-қ. 1-т. 233-іс. 18-п.). 

Ә.М. Жиреншинге жасалған шабуылдар музей директоры қызметінен кеткеннен кейін де 

жалғасқанын айта кету жөн. Мысалы, 1953 жылы партиялық ұйымның жалпы партиялық 

жиналысында оның атына келесі айыптаулар тағылды: «Музейдің бұрынғы басшылығы, 

бұрынғы директор Жиреншин ұлтшылдық іс-әрекеті үшін партия құрамынан шығарылды; 

бұрынғы директордың ғылым бөлімінің орынбасары Есова (Сара Сәтбайқызы. – авт.) ― 

партиядан шығарылған халық жауының әйелі; директордың бұрынғы орынбасары, коммунист 

болмаған Попова экспозицияларды идеологиялық тұрғыдан қарағанда, марксистік ұстанымда 

емес, Қазақстан тарихын буржуазиялық-ұлтшылдық тұрғыдан көрсетті...», «...мәселен, 

экспозицияларда сұлтан Кенесары Қасымовтың белгілі реакциялық феодалдық-монархиялық 

көтерілісі ұлт-азаттық көтеріліс деп көрсетілді...» (ҚР ОМА. 1890-қ. 1-т. 114-іс. 1-п.). 

Қорытынды

Осылайша жоғарыда келтірілген материалдар төмендегідей қорытынды жасауға

мүмкіндік береді. Біріншіден, II дүниежүзілік соғыстың кезінде жалпы алғанда, музей 

саласында және дәлірек айтқанда, Мемлекеттік орталық музейде идеологияға байланысты 

жұмыс күшейтілді, яғни музей композициясының құрылымында негізгі тақырыптар Октябрь 

революциясы қайраткерлерінің өмірі мен қызметі, сондай-ақ фашизм мен нацизм сияқты 

тоталитарлық жүйенің сипаттамасы болды. Екіншіден, КСРО-да II дүниежүзілік соғыстан 

кейінгі, әсіресе XX ғ. 40 жылдарының аяғында басталған кезекті қуғын-сүргін кезеңі барлық 

музейлерге, соның ішінде Мемлекеттік орталық музейдің жұмысына кері әсер етті. Яғни музей 

саласында білікті мамандардың онсыз да шамалы болғанына қарамастан көптеген ғалымдар 

(соның ішінде музейдің директоры Ә.М. Жиреншин де) саяси қуғын-сүргінге ұшырады. 

Нәтижесінде Ә.М. Жиреншин белгілі тарихшы маман Мемлекеттік орталық музейдегі 

қызметінен идеологиялық себеппен босатылды. Үшіншіден, көрсетілген кезеңде Мемлекеттік 

орталық музейдің экспедициялық қызметі белсенді түрде жүргізілгені анық байқалады. Музей 

ұйымдастырған экспедициялар барысында оған қатысушылар қазақ халқының дәстүрлі 

мәдениетіне қатысты материал жинап (киіз үй және т.б.), Мемлекеттік орталық музейдің 

этнографиялық, археологиялық және Қазақстан тарихындағы революцияға байланысты 

қорларын толықтырды. Осы тұрғыдан қарағанда, музей әсіресе этнология ғылымының бұдан 

әрі дамуына көп үлес қосты. Дәл сол кездегі дәстүрлі мәдениетін зерттеуге мүмкіндік беретін 

тұрмыс заттары жинастырылды. Ұйымдастырылған экспедициялардың кешенді сипатқа ие 

болғаны да байқалады. Яғни, экспедицияның барысында этнографиялық материалдарға ғана 

емес, археологиялық және ботаникалық, сондай-ақ географиялық мәліметтерді жинап, 

жан-жақты зерттеуге де көңіл бөлінді. 

